
t
சுந்தர. சண்முகனார் 35
டேவியை நோக்கி, நீங்கள் கண்டுபிடித்த சிறந்த பொருள் எது என்று ஒருவர் கேட்டபோது, பாரடேதான் அந்தப் பொருள் என்று டேவி பதில் அளித்தாராம்.
மின்சாரம் கண்டு புகழ் பெற்ற மேதை பாரடே 1867 ஆகஸ்ட்டு 26ஆம் நாள் இறுதி எய்தினார். ஆய்வு செய்த பாதரச நஞ்சே இவரது உயிரைப் பறித்து விட்டதாகச் சொல்லப்படுகிறது.
6. கையால் படிப்பிக்கும்
கண்ணப்பர்
'எண்என்ப ஏனை எழுத்து என்ப இவ்விரண்டும்
கண்என்ப வாழும் உயிர்க்கு” (குறள்) கல்விக்கண்
எண்ணும் எழுத்தும் இரு கண்களாகும் எனத் திருவள்ளுவர் கூறியுள்ளார். இதையே, எண்ணும் எழுத்தும் கண்ணெனத் தகும் எனச் சுருக்கமாகக் கொன்றை வேந்தனில் ஒளவையார் கூறியுள்ளார்.
எண்ணும் எழுத்தும் வாழும் உயிர்க்குக் கண்கள் எனில், எண்ணும் எழுத்தும் அறியாதவர்கள் உயிரற்ற உடலாகக் கருதப்படுவர் என்பது கருத்து.
திருவள்ளுவரும் ஒளவையாரும், எண்ணும் எழுத்தும் இரு காதுகள் - இரு கைகள் - இரு கால்கள் என்றெல் லாம் கூறவில்லை - இரு கண்கள் என்றே கூறியுள்ளார்கள்.

